
Che me dise pien d'inzegno

     Vù se un povero spiantà,

     Ve capisso vado a segno

     El signor xe malignà. 4

Che me vol ridoto al verde

     Per la vergine rolina,

     Che me sona co ste merde

     La mia prossima rovina, 5

Che da vero zizoloto

     Voria far le so bravae,

     Che vien fora col zeroto

     D'un bon fraco de legnae.

Gera megio, ve l'acordo,

     Senza urtarse de sto bulo

     Tirar dreto far el sordo

     Diria quasi averlo in culo.

Ma l'è tanto zuca voda

     Che se mi no storzo el naso

     El pol crederse de moda

     Sto escremento del Parnaso.

El pol dir, zogatolando

     Co la magica bacheta 6

     Gò pò fato a sior Durando

     Ingiotir la piloleta.

Povereto! bon per vù

     Che no vol mostrarve ancuo

     Quanta sia la so virtù

     El poeta da paluo.

Se comincio a consolarve

     Vù sè frito, bel putelo!

     No savè dove salvarve

     No ve resta suto un pelo.

